31 DESEMBER 2006

SONDAG Ná KERSFEES

liturgiese voorstel

Fokusteks: 


Lukas 2:41-52

Ander tekste: 


1 Samuel 2:18-20, 26; Psalm 148; Kolossense 3:12-17
Inleiding

As ons vandag vir Jesus sou vra waar ons Hom kan vind, sou sy antwoord aan Maria (Luk 2:41-52) ons die weg wys: “Het u nie geweet dat Ek in die huis van my Vader moet wees nie?” (Sien verder die preekstudie.) Die liturgiese viering wat rondom hierdie openbarende teregwysing aan Josef en Maria opgebou word, lei die kerk om Jesus se lewensoriëntasie te herontdek en om Hom daarin te volg. Die liturgie moet hanteer word as gemeentelike reoriëntering met die oog op die aanbreek van die nuwe jaar. 

Die ander tekste ondersteun die sentrale gedagte van Lukas 2 baie goed. Die voorbeeld van Samuel wat as kind die Here met hart en siel gedien het (1 Sam 2:18 ev), dien as voorloper vir Jesus se ingesteldheid. Psalm 48 open nuwe horisonne ten opsigte van die aard, waarde en inhoud van die tempeldiens wat deur Samuel en Jesus beoefen word. Die vermaning van Kolossense 3 plaas alles binne die konteks van die Nuwe-Testamentiese kerk. Die laaste teks kan as ’n inleiding tot kerklike diens in die huis van die Here beskou word.

Aangesien die Kersgety tot na Epifanie duur, word ’n aantal liedere (in groepe van drie) uit die Kersrubriek ingesluit sodat die boodskap van die Kersgety steeds weerklink. Steeds in die gees van Kersdag word dus baie gesing.

Diensorde

GOD versamel ons voor hom

Voorbereidende Kersmusiek of Kerssang 

Lied 365 “Hoor die blye Eng’lelied ”

Lied 345 “Kom alle getroues” 

Lied 367 “Ere aan God”

Seëngroet

Voorganger:
Eer aan God in die hoogste hemel

Gemeente:
en vrede op aarde vir die mensdom.

Voorganger: 
Vrede vir julle in wie God `n welbehae het!

Gemeente: 
Vrede ook vir jou!

Aanvangswoord

Die voorganger verduidelik die tema van die diens kortliks.

Toewyding

Voorganger: 
Deur u groot liefde mag ons in u huis ingaan en in u heilige tempel buig met die eerbied wat aan U verskuldig is (Ps 5:7).

Gemeente: 
Amen. (Kan ook gesing word.)

Sang  

Lied 159:3 “God is in sy tempel” 

Lied 333 “Groot is die Heer” (3x)

Lied 337:1-3 “Loof God, o Christen! Hy is groot” 

Geloofsbelydenis

DIENS VAN DIE WOORD

Gebed by die opening van die Woord

Here, verlig ons denke en ons harte

deur die krag van u Heilige Gees

sodat ons mag hoor en jubel

wanneer die evangelie van die koms van Jesus, ons Verlosser 

vandag weer in herinnering geroep word.

Skriflesing uit die Ou Testament

1 Samuel 2:18-26

Skuldbelydenis

Kindertyd

Die voorganger verwys na die agtergrond waarteen Samuel se diens aan die Here plaasgevind het: die verval van Israel en die sonde van Eli se seuns. Gedagtig daaraan dat die Heilige in ons midde is, bely ons dus ons sonde.

Ons besef en bely ons is nog bietjie soos Eli en sy seuns – ongehoorsaam. Soveel leed word vandag nog ver​duur vanweë ons sonde. Soos deur Samuel, reinig God in Christus, ons genadiglik.

Vryspraak

Nou loof ons Hom.  Dis ons “werk” in sy tempel: om Hom te loof 

Skriflesing uit die Psalms

Lied 148 (Ps 148) (Sien die opmerking by die inleiding hierbo.)

Sang

Lied 148:7-9 (Ps 148) “Loof, volke, heersers, regters saam”   

Lied 362 “Vol vreugde sing die eng'le​skaar” 

Lied 449:1-3 “Sing “Halleluja! Ons loof U, Heer” 

Skriflesing uit die Evangelie 

Lukas 2:41-52

Sang

Lied 218 “Halleluja”

Preek

Antwoord

Dankoffer

UITSENDING

Die wil van die Here

Lees Lukas 2:31-32 en Kolossense 3:12-17.

Sang

Lied 334:1-4 “God is liefde” 

Seën

Antwoord

Gemeente sing  “Amen” Lied 315.
PREEKSTUDIE – LUKAS 2:41-52

Teks

Struktuur:  Dit is die enigste weergawe in die kanon van Jesus se kinderlewe. In die apokriewe boeke word meer inligting met betrekking tot Jesus se kinderdae gevind. In die Kindheidsevangelie van Tomas is ’n klompie verhale oor goed wat Jesus as kind gesê en gedoen het. Jesus maak onder andere in die Kindheidsevangelie van Tomas twaalf mossies van klei en laat hul wegvlieg, maak ’n maatjie lewend wat van ’n dak afval, genees ’n man wat hom per ongeluk met ’n byl raak kap, dra water in sy klere, plant koring en kry ’n honderdvoudige oes, maak ’n plank vir sy pa langer, red sy broer Jakobus nadat ’n giftige slang hom gebyt het, laat ’n dooie baba weer lewe asook ’n arbeider wat van ’n dak af geval het (J van der Watt, 2005).

In Lukas 2:41-52 word die verhaal van Jesus, as 12-jarige seun, in gesprek met die Skrifgeleerdes in die tempel deurgegee. Dit is ’n oorgangsnarratief en verbind Jesus se geboorteverhaal aan sy eerste publieke optrede as Messias in Lukas 4. Die betekenis van die narratief lê veral daarin dat Jesus, as Seun van die lewende God, sy besondere verhouding met sy hemelse Vader aan die hoorders duidelik maak. Die narratief bevestig Jesus se betrokkenheid in die sake en/of besigheid van sy Vader soos dit uit sy latere bediening duidelik sou word. Struktureel hoort Lukas 2:41-4:30 bymekaar. Die volgende perikope vorm deel van die gedeelte: 2:41-4:30, 41-52; 3:1-20, 21-22, 23-28; 4:1-13, 14-30.   

Die verhaal beklemtoon dat Hy tydens sy gesprek met die geleerdes nog nie ’n bar mitzvah (seun van die Wet) was nie, maar tog die skrifgeleerdes met sy kennis van die Wet beïndruk. ’n Joodse seun word eers op die ouderdom van 13 jaar as ‘n volwassene beskou. By die seremonie waar hy ‘n bar mitzvah (seun van die Wet) word, word hy as volwassene in die Joodse gemeenskap verwelkom. Die bar mitzvah moet dele van die Wet voordra en word dan deur die rabbi geseën. Daarna het Hy die reg om in die sinagoge op te tree en tydens die dienste dele van die Hebreeuse Bybel voor te dra. Die vorige jaar (dws wanneer die seun 12 jaar oud is) lei die Joodse vader sy seun in die verantwoordelikhede en kultiese wetgewinge en regulasies in. Jesus sou eers vanaf die volgende jaar as bar mitzvah volgens die kultiese wetgewing verplig wees om jaarliks die feeste in Jerusalem by te woon.   

1.  Vers 41-42.  Die wet beskrywe dat Joodse mans drie godsdienstige feeste per jaar moes bywoon: Paasfees, Pinksterfees en Loofhuttefees (Deut 16:16). Dit het gebruik geword dat mense wat op verafgeleë plekke woon, slegs die Paasfees bywoon. Vroue was nie verplig om die feeste by te woon nie, maar Maria het saam met Josef en Jesus die Paasfees in Jerusalem bygewoon. Of Jesus by vorige geleenthede saam met sy ouers die Paasfees of enige van die ander twee godsdienstige feeste bygewoon het, is onbekend.    

2.  Vers 43-45.  Lukas erken Josef en Maria as Jesus se, nie-biologiese, ouers. Hy verwys na hulle as “sy ouers” (41), sy moeder (43, 48), jou vader (48). Josef is nie Jesus se natuurlike vader nie, maar word volgens kultiese wetgewing beskou as Jesus se vader. Volgens siviele sowel as kultiese wetgewing (vgl die Leviraatshuwelikwetgewing) is Josef as Jesus se vader beskou. Daarom praat Lukas van “sy ouers”. Die sinsnede “Na die feesdae verby is” verwys na die Paasfees (Eks 13:6) en die week lange fees van ongesuurde brode wat op die Paasfees gevolg het. Josef en Maria het dus eers sewe dae na die afloop van die Paasfees Jerusalem verlaat. Aan die einde van die eerste dagreis ontdek sy ouers dat Jesus hulle nie gevolg het nie en soek Hom tussen die bekendes wat saam met hulle gereis het. Die pelgrims na Jerusalem het weens gevare langs die pad gewoonlik in groepe gereis. Die mans, vroue en kinders het gewoonlik in aparte groepe gereis.  

3.  Vers 46-47.  Drie dae later word Jesus in die tempel in Jerusalem gevind. Die tempel is betekenisvol in Lukas se voorstelling van Jesus se Messiaanse sending. In die tempel toon Jesus vir die eerste keer volgens die kanon ’n bewussyn van sy werk as die Messias, die Seun van die lewende God. Gedurende die feesdae en Sabbat het die Sanhedrin gewoonlik binne die tempelarea gesit en informele vrae ontvang en beantwoord. Dit was gebruik dat leerders vrae vra en beantwoord. Die stel van vrae is ’n essensiële element in antieke Joodse leermetodologie. Jesus sit in die midde van die Sanhedrin en luister, en vra die geleerdes uit. Die Sanhedrin was verbaas oor sy kennis van die Wet en Geskrifte. Hy interpreteer nie die Skrif vanuit sy verworwe kennis nie, maar vanuit die wysheid deur God geskenk. Hy sou egter volgens Lukas verder in wysheid groei (2:52).  

4.  Vers 48-49.  Maria spreek Jesus aan as “kind” en nie op sy naam, Jesus, nie. Daardeur impliseer Maria dat Jesus nog nie `n bar mitzvah (volwassene) is nie. Maria wat Jesus se wonderbare geboorte 12 jaar tevore aanvaar het (Luk 1:46-56), word deur Lukas in die perikoop geteken as onbewus van die ware natuur van sy sending. Maria word geteken as iemand met `n beperkte insig in Jesus se roeping as seun van God en verwag van Hom om soos ’n gewone Joodse seun op te tree. Die eerste woorde wat deur Jesus in die evangelies geuiter word, is: “Het u nie geweet dat Ek in die dinge van my Vader moet wees nie?” Met dié woorde wys Hy daarop dat dit sy roeping, taak, opdrag en plig is om besig te wees met sy vader se dinge; om God te dien en te verheerlik in alle dinge en te alle tye. Let wel, Jesus noem God, en nie Josef nie, sy vader. Die woorde toon die goddelike onvermydelikheid, naamlik dat Jesus met die dinge van sy vader besig moet wees.  

5.  Vers 50-52.  Die sinsnede “en Hy het saam met hulle gegaan en Hy was aan hulle onderdanig” wys daarop dat Jesus, die Seun van God, Hom aan die gesag van sy ouers onderwerp. Hy gaan saam met hulle na Nasaret en sou die volgende 18 jaar uit die publieke oog verdwyn. Wat in die volgende 18 jaar met Hom gebeur, is aan ons onbekend. Die apokriewe boeke verskaf meer detail in die verband. Van dit wat ons uit die Skrif kan aflei, het Jesus in ’n groot gesin grootgeword. Maria en Josef het etlike seuns en dogters gehad (Mark 6:3). Ons weet ook dat Josef ’n skrynwerker was en dat Jesus hom klaarblyklik soos Joodse seuns betaam, gehelp het. Josef het blykbaar gesterf voor Jesus se eerste openbare optrede. Die sinsnede “en sy moeder het al hierdie dinge in haar hart bewaar”, dui daarop dat Lukas die verhaal direk of indirek van Maria self ontvang het, want net sy sou kon aandui presies wat hier gebeur het  

Konteks

Die hooffokus van die narratief is die voorstelling van Jesus as die Messias. Jesus, die Seun van God, word in die teenwoordigheid van die godsdienstige leiers van destyds gestel: die Sanhedrin. Die Sanhedrin het uit 71 lede bestaan. Die lede was deels hoëpriesters, ouderlinge en skrifgeleerdes. Onder die skrifgeleerdes was ’n aantal Fariseërs, maar die meerderheid van die lede van die Sanhedrin was Sadduseërs. Die Sanhedrin was ’n sosio-politieke groep wat as ’n juridiese raad opgetree het. Die Sanhedrin het gewoonlik regsuitsprake gelewer. Dit was die hoogste bestuurs- en regterlike liggaam en het jurisdiksie in beide siviele en godsdienstige sake gehad, maar geen mag oor lewe en dood, oorlogaksies of belasting nie. Die Sanhedrin sou weer fungeer by Jesus se lyding, kruisiging en sterwe. In teenwoordigheid van die belangrikste Joodse Raad teken Lukas Jesus as die een wat oor alle wysheid beskik. Jesus tree egter in die gelese gedeelte as leerder op. Die Joodse leerders het gedurende die onderrig gestaan of aan die voete van hul leermeesters gesit. In die narratief word die verwondering oor Jesus se leer gestel teenoor die verbasing van sy ouers toe hulle hom in die tempel vind. In Jesus se antwoord op Maria se navraag herbevestig Hy dat Hy die Seun van God is. Jesus se Messiaanse sending word in die perikoop belig met die woord “moet” (Gr dei). Jesus se hele handeling as Messias is volgens Ridderbos onderworpe aan die verpligting wat op Hom rus om die goddelike wil te volvoer. Dit word duidelik in sy antwoord aan sy moeder getoon: “Het u nie geweet dat Ek in die huis van my Vader moet wees nie?” Die verpligting om die wil van sy Vader uit te voer, rig Jesus se handelinge. 

Lukas gee in die verhaal ’n besondere plek aan Maria, Jesus se moeder. Sy het ’n praatrol teenoor die swygrolle van die Sanhedrin en Josef. Sy tree, in die gelese gedeelte, selfs vermanend teenoor Jesus op (Maclaren).  

Die kernvraag is hoe Lukas 2:42-52 vandag deur politici en maghebbers verstaan kan word: “Het u nie geweet dat ek in my vader se huis moet wees nie?” Beide die vertikale verhouding (God en mens) en die horisontale verhouding (tussen mens en mens) word deur Lukas 2:41-52 beklemtoon. Aspekte van die teks en die sosio-ekonomies-politieke konteks behoort as eenheid hanteer te word.  Die teks handel oor alle mense, die maghebbers en magteloses, dié wat stem en dié stemloses, die godsdienstige leiers en die werkersklas. Lukas 2:41-52 het uiteraard te doen met magsrelasies. Die Sanhedrin was in `n posisie van mag om regspraak te lewer, asook om die Wet en die Geskrifte uit te lê. Lukas 2:41-52, daarenteen, beklemtoon Jesus as die Alwyse. Dieverhaal word geteken in ’n tipies hiërargiese, outoritêre en partriargale konteks, waarin vroue gewoonlik stemloos was. Maria het egter ’n praatrol in die verhaal (die Sanhedrin wat gewoonlik regspraak lewer, word hier geteken in ’n stemlose rol). Sy word in ’n gesagsposisie geteken en tree selfs vermanend teenoor Jesus op. Die belang vir die hedendaagse samelewing vir hierdie perikoop lê daarin dat gesag in ‘n krisis is. Kinders onderwerp hulle nie meer so maklik aan die gesagstrukture (ouerhuis, gemeenskap en onderwys) nie.
Preekvoorstel

Ons vind die kind Jesus in die tempel, nie besig om die een of ander wonderwerk te doen soos in die apokriewe boeke beskryf word nie, maar besig met die dinge van sy Vader. So stel Lukas Jesus voor aan die lesers van destyds en ook aan ons. Jesus is besig met die dinge van sy Vader. So leer ons Jesus ken. Lukas skets vir ons ’n gewone jaarlikse reis na die tempel. ’n Reis wat byna skeefloop omdat ’n kind soek raak. Die kind word gelukkig drie dae later in die tempel gevind. Lukas skets Jesus se ouers as gewone mense, so besig met hul dagtaak, dat hulle eers na ’n dagreis uitvind hul 12-jarige seun is nie saam met hulle op reis nie. Hulle is ouers soos ons, wat ook foute maak, met eie vrese en bekommernisse oor hul kinders se welstand. Ouers wat soos ons in beslag geneem word deur hul dagtaak en/of beroep, dat hulle nie ag slaan op hul kinders se doen en late nie. Ouers soos u en ek met ons talryke gebreke en tekortkominge.

In die verhaal word die onkunde van mense (Josef, Maria, skrifgeleerdes) teenoor die wysheid van die Seun van God gestel. Jesus se ouers het eerstehands `n wonderwerk beleef (die wonder-swangerskap van Maria). Hulle het persoonlik kontak met engele gehad, met sterrewiggelaars kennis gemaak wat hulle vertel het dat Jesus se geboorte in die hemelliggame sigbaar was, geskenke ontvang (goud, wierook en mirre) en ’n tyd lank in opdrag van ’n engel, na Egipte gevlug. Ons vind hierdie ouers in die verhaal twaalf jaar later besig om te doen wat gewone Joodse egpare gedoen het.  Volgens die wet was dit verpligtend vir mans om onder andere die Paasfees in Jerusalem by te woon. Josef en Maria doen wat hulle jaarliks sedert hul terugkeer uit Egipte gedoen het; hulle woon die Paasfees in Jerusalem by. Die fees het ’n volle sewe dae geduur en toe die fees verby was, vertrek Maria, Jesus se moeder, en Josef, sy vader, met die ander deel van die reisgeselskap terug huis toe, onwetend dat Jesus in Jerusalem agtergebly het. Eers ’n dagreis verder het hulle uitgevind Jesus is nie tussen die familie en bekendes nie. Nou moet die ouerpaar teruggaan om die kind Jesus te soek. Hulle vind Hom drie dae later in Jerusalem in die tempel. Nou kan ’n mens natuurlik Maria en Josef se frustrasie en bekommernis verstaan, as jou kind skielik verdwyn op ’n pad waar volwasse mense in groepe moes reis weens die gevare langs die pad, soos die verhaal van die barmhartige Samaritaan duidelik illustreer. Jesus se ouers, anders as honderde ander ouers wie se kinders jaarliks wegraak, vind Hom na drie dae in die tempel. 
Nou moet ons onthou ’n Joodse seun van 12 jaar was op die drempel van volwassenheid. Jesus, wat nog deur Josef ingelyf moes word in die Joodse kultus en godsdienstige gebruike en reëls, het egter in die tempel agtergebly en tussen die Sanhedrin, die hoogste Joodse Raad, gesit. Hy het na die Sanhedrin geluister en hulle uitgevra, sê die Skrif. Jesus tree hier as leerder op, maar sy antwoorde op die vrae het die toehoorders beïndruk omdat Jesus eintlik nie ’n leerder was nie, maar die Leermeester. Hy is die Een in wie alle kennis gesetel is. Die Seun van God wat terselfdertyd Immanuel, God met ons, is. Hy beantwoord alle vrae wat aan Hom gestel is.   

Maria is egter hoogs ontsteld toe hulle uiteindelik vir Jesus vind. Sy is nie beïndruk deur sy antwoorde nie. Sy sê: Hulle het met angs na Hom gesoek: “Ons was bekommerd oor jou. Wilde diere kon jou aangeval het, rowers kon jou aangeval het, intussen sit jy hier in die tempel tussen die Sanhedrin. Waarom het jy ons soveel angs aangedoen?”  Maria stel haar menslike vrese, haar bekommernis as moeder, voorop. Jesus plaas eintlik met sy antwoord ’n korrektief op Maria se denkraamwerk. Hy sê vir haar dit was eintlik onnodig om Hom te soek, “want het u nie geweet dat Ek in die huis van my Vader moet wees nie?” Met die woord “Vader” verwys Jesus nie na Josef nie, maar na sy hemelse Vader. Julle behoort te weet dat Ek besig sal wees met die dinge van my Vader. In die verhaal kom beide die menslike en goddelike natuur van Christus na vore. Jesus stel dit duidelik aan sy aardse ouers, asook aan die Sanhedrin, dat Hy in ’n besondere verhouding met sy hemelse Vader gestaan het. Jesus erken egter ook die besondere verhouding met sy aardse ouers. Hy, die Alwyse God wat mens geword het, gaan saam met sy ouers na Nasaret terug en Hy onderwerp Hom aan hul gesag vir die volgende 18 jaar. Ook ons as God se kinders behoort daarvan bewus te wees dat ons Hom Abba Vader mag noem en dat ons, soos Hy, ook deur God self in spesiale menslike verhoudings geplaas is. Ook ons behoort ons famalieverbintenisse, lidmaatskap van die groter liggaam van God, ons samelewingrelasies, ongeag ras, kultuur of geslag te respekteer en ons te onderwerp aan die gesag wat deur God self oor ons gestel is. 

Ook ons as seuns en dogters van die lewende God het ’n spesiale verhouding met ons Vader en behoort besig te wees met die dinge van die Vader. God is die Vader van alle mense, ongeag ras, geslag of nasie, wat Hom aangeneem het as hul persoonlike Verlosser en Saligmaker. Weet mense, jou ouers waar om jou te vind?  Is jy besig met die dinge van jou Vader of met die dinge van die teenswoordige wêreld, met pornografie of met buite-egtelike verhoudings? Of is jy besig om Jesus te soek? Jesus kon verseker in die tempel gevind word. Waar bevind ons ons aan die einde van 2006? Kom ons sê soos Jesus: “Die dwang is my opgelê ek kan nie anders nie as om met die dinge van my Vader besig te wees nie ...” kom, ons onderwerp ons aan Jesus se gesag. Mag die Seun van die lewende God ons in staat stel om Hom dag vir dag te soek terwyl Hy nog te vinde is, Hom aan te roep terwyl Hy nog naby is. 

